
Xәbәr verdiyimiz kimi, noyabrın 16-da Azәrbaycan Respublikasının Prezidenti, Silahlı Qüvvәlәrin 
Müzәffәr Ali Baş Komandanı İlham Әliyev vә birinci xanım Mehriban Әliyeva işğaldan azad edilmiş 
Füzuli vә Cәbrayıl rayonlarında, o cümlәdәn Füzuli vә Cәbrayıl şәhәrlәrindә olublar. 
 
AZӘRTAC xәbәr verir ki, Prezident İlham Әliyev Füzuli rayonundan Şuşa şәhәrinә yol çәkilişi ilә bağlı 
göstәriş verib. Artıq bu yolun inşasına start verilib. 
 
Prezident İlham Әliyev vә birinci xanım Mehriban Әliyeva layihәnin icrasının gedişi ilә tanış oldular. 
 
Prezident İlham Әliyev dedi: 
 
- Bu gün ölkәmizin hәyatında çox әlamәtdar bir gündür, tarixi bir gündür. Bu gün Füzuli-Şuşa avtomobil 
yolunun tәmәli qoyulur. Bu münasibәtlә bütün Azәrbaycan xalqını ürәkdәn tәbrik edirәm. Bu yolun 
çox böyük әhәmiyyәti var. Çünki bu yol bizi Qarabağın tacı olan Şuşa şәhәrinә aparır. 
 
Son illәr әrzindә ölkәmizdә bir çox yollar inşa edilib. Deyә bilәrәm ki, 2004-cü ildәn bu günә qәdәr 16 
min kilometrdәn çox avtomobil yolu çәkilibdir vә yollar keyfiyyәtlidir. Bu göstәriciyә görә Azәrbaycan 
dünyada qabaqcıl yerlәrdәdir. Ancaq bu yolun xüsusi әhәmiyyәti var. Dediyim kimi, bu yol bizi Şuşaya 
aparır. Eyni zamanda, bu layihә işğaldan azad edilmiş torpaqlarda icra edilәn birinci layihәdir. 
 
Şuşa işğaldan azad olunandan sonra artıq düşmәn dәrk etdi ki, bundan sonra bizә qarşı müqavimәt 
göstәrmәk heç bir әhәmiyyәt kәsb etmәyәcәk. Şuşa işğaldan azad olunandan bir gün sonra qәhrәman 
Azәrbaycan Ordusu daha 70-dәn çox yaşayış mәntәqәsini işğalçılardan azad edib vә әslindә, bu, 
düşmәnә vurulan son zәrbә idi. Tәsadüfi deyil ki, noyabrın 10-da düşmәn faktiki olaraq kapitulyasiya 
aktını imzalamışdır. Şuşanın işğaldan azad edilmәsi bizim gücümüzü göstәrdi, Ordumuzun 
peşәkarlığını, hәrbçilәrimizin cәsarәtini, qәhrәmanlığını göstәrdi. Şuşanın götürülmәsi çox böyük 
peşәkarlıq, cәsarәt tәlәb edәn әmәliyyat idi. Әminәm ki, bu әmәliyyat dünya hәrb tarixindә xüsusi yer 
tutacaqdır. Çünki bu әmәliyyatı yalnız yüngül silahlarla silahlanmış bizim qәhrәman hәrbçilәrimiz 
dağlardan, meşәlәrdәn, cığırlardan keçәrәk icra ediblәr. Şuşanın işğaldan azad edilmәsi bizim şanlı 
Qәlәbәmizdir. 
 
Bu gün artıq biz quruculuq işlәrinә başlamışıq. Qәlәbә günündәn 8 gün vә Ermәnistanın 
kapitulyasiyasından 6 gün keçәndәn sonra artıq bu yerdәn – Alxanlı qәsәbәsindәn Füzuli-Şuşa 
avtomobil yolu çәkilir. Bu yol çox rahat vә geniş olacaq. Bu yol imkan verәcәk ki, Şuşaya rahat gedib-
gәlә bilәk. 
 
İkinci Qarabağ müharibәsi bizim şanlı Qәlәbәmizdir, işğal edilmiş torpaqlar işğalçılardan azad edilib. 
Düşmәn tәrәfindәn vurulmuş ziyan hazırda hesablanır vә dәqiq hesablanacaq. Zәrәrçәkmiş bütün 
insanlar dövlәt dәstәyi hesabına öz dәdә-baba torpaqlarına qayıdacaqlar. Bu işlәri biz planlı şәkildә 
aparacağıq - ilk növbәdә, ziyanın hesablanması, dәqiq uçotun aparılması, ondan sonra bәrpa-
yenidәnqurma işlәri. 
 
Bildiyiniz kimi, işğal edilmiş vә işğaldan azad olunmuş torpaqlarda düşmәn bütün infrastrukturu 
dağıdıbdır. Bizim şәhәrlәrimiz demәk olar ki, yerlә-yeksan edilibdir vә bu, düşmәnin vәhşiliyini bir daha 
göstәrir. İndi bütün dünya bunu görәcәk. Bütün dünya görәcәk ki, biz hansı vәhşi düşmәnlә üz-üzә 
qalmışdıq. 
 
Hazırda münaqişәnin siyasi hәlli mәrhәlәsidir. Bu mәrhәlәdә dә Azәrbaycan istәdiyinә nail olur vә 
olacaq. Münaqişәnin hәrbi mәrhәlәsi başa çatıb. Şuşanın azad edilmәsi vә noyabrın 9-da daha 70-
dәn çox yaşayış mәntәqәsinin işğaldan azad edilmәsi münaqişәnin hәrbi mәrhәlәsinә son qoyub. 
Mәn münaqişәnin vә İkinci Qarabağ müharibәsinin әvvәlindә demişdim, bu gün dә bunu böyük qürur 
hissi ilә bir daha deyirәm ki, mәsәlәnin hәrbi-siyasi hәll yolları var idi vә Azәrbaycan bunu döyüş 
meydanında sübut edib. Biz düşmәni mәcbur etdik ki, kapitulyasiya aktına imza atsın vә belәliklә, 
bizim bu günә qәdәr işğal altında qalan Ağdam, Laçın vә Kәlbәcәr rayonları da yaxın günlәrdә 



Azәrbaycana qayıdır. Amma baxın, görün, mәnfur düşmәn hansı vәhşiliklәr törәdir – evlәri yandırırlar, 
mәktәblәri yandırırlar, ağacları qırırlar, elektrik xәtlәrini qırırlar. Bütün dünya bunu görür, bütün aparıcı 
beynәlxalq kanallar bunu göstәrir. Nә vicdan var, nә utanmaq var, nә әxlaq var. Ona görә İkinci 
Qarabağ müharibәsindә qazanılmış qәlәbә böyük tarixi әhәmiyyәtә malikdir. Bu, tәkcә Azәrbaycanın 
öz doğma torpaqlarının işğalçılardan azad edilmәsi mәsәlәsi deyil. Bu, eyni zamanda, bütün dünyaya, 
bütün işğalçılara göstәrir ki, onların sonu bax, belә ola bilәr. İşğalçıların, qәsbkarların sonu belә 
olacaq. 
 
Bu gün bu gözәl tәmәlqoyma mәrasimi böyük rәmzi mәna daşıyır. Biz işğaldan azad edilmiş Füzuli 
şәhәrindәn vә ona qәdәr olan kәndlәrdәn Füzuli şәhәrinә qәdәr vә Füzuli şәhәrindәn Şuşa şәhәrinә 
yeni yol çәkirik. Bu yol heç vaxt olmayıb. Azәrbaycan vәtәndaşları yәqin bilirlәr ki, Şuşaya sovet 
vaxtında yol Ağdam әrazisindәn gedirdi - Ağdam-Xankәndi-Şuşa yolu. İndi bu yoldan istifadә etmәk 
hәlә ki, mümkün deyil. 
 
Bu gözәl hadisә münasibәtilә bütün Azәrbaycan xalqını bir daha ürәkdәn tәbrik edirәm. Qarabağ 
bizimdir! Qarabağ Azәrbaycandır! 
 
Prezident İlham Әliyev vә birinci xanım Mehriban Әliyeva yol işçilәri ilә xatirә şәkli çәkdirdilәr. 

Qeyd edәk ki, Füzuli rayonuna gedәn yolun әtrafında bir vaxtlar hәyata qaynayıb, bu kәndlәrdә 
insanlar firavan vә sülh içindә yaşayıblar. Ancaq ermәnilәr tәrәfindәn torpaqlarımızın işğala mәruz 
qalmasından sonra azәrbaycanlılar öz dәdә-baba torpaqlarından qovulublar, ermәni vandalları 
tәrәfindәn evlәr yerlә yeksan edilib. Onlar daşı daş üstündә qoymayıblar, azәrbaycanlıların tikdiyi 
evlәri vәhşicәsinә dağıdıblar. Bunlar ermәnilәrin әmәllәrinin nәticәsidir. 
 
Dövlәtimizin başçısı vә birinci xanım işğaldan azad olunmuş Füzuli şәhәrinә gәldilәr. 
 
Prezident İlham Әliyev Füzuli şәhәrindә şanlı Azәrbaycan bayrağını qaldırdı. Bu görüntülәr 
Azәrbaycanın müasir tarixinin әn şanlı sәhifәlәrindәndir. Müzәffәr Ali Baş Komandan qәhrәman 
Azәrbaycan Ordusunun işğaldan azad etdiyi tarixi torpağımızda üçrәngli bayrağımızı qaldırdı. 
 
Prezident İlham Әliyev dedi: 
 
-Füzuli şәhәri işğalçılardan azad edilib. Füzuli şәhәrindә Azәrbaycan bayrağı qaldırılıb. Biz Füzuliyә 
qayıtmışıq. Ancaq indi yol boyunca dağıdılmış kәndlәri vә Füzuli şәhәrini dağılmış vәziyyәtdә görәndә 
adamın ürәyi ağrıyır. Vәhşilәr bizim şәhәrimizi nә günә salıblar?! Dağıdıblar, evlәri dağıdıblar, bütün 
infrastrukturu dağıdıblar, bir dәnә dә salamat bina yoxdur. Bütün dünya görmәlidir ermәni vәhşiliyi nә 
demәkdir vә bütün dünyaya biz bunu göstәrәcәyik. Tәkcә Füzuli yox, Ağdam şәhәri nә gündәdir, 
başqa şәhәrlәr. Sanki bu torpaqlardan bir vәhşi qәbilә keçib. Hәr şeyi dağıdıb, talan edib, bizim 
mәdәni, tarixi, dini irsimizi silmәk istәyib, ancaq istәdiyinә nail ola bilmәyib. Çünki biz gәlmәli idik, 
qayıtmalı idik. Gәlmişik vә qayıtmışıq. Düşmәni qovmuşuq torpaqlarımızdan, Azәrbaycanın Dövlәt 
Bayrağını ucaltmışıq. Bundan sonra bu torpaqda biz yaşayacağıq, necә ki, әsrlәrboyu biz yaşamışıq, 
bizim xalqımız yaşayıb. 
 
Mәnfur düşmәn Füzulinin adını da dәyişdirib, bir eybәcәr ad qoyubdur. Füzuli bizim dahi, böyük 
şairimiz Mәhәmmәd Füzulinin adını daşıyır. Biz bu adı bәrpa etmişik. Dağıdılmış Füzuli şәhәri ermәni 
faşizminin canlı şahididir. Bütün dünya bunu görmәlidir vә sәssiz qalmamalıdır, necә ki, 30 il sәssiz 
qalıb, 30 il biganә qalıb. O biganәlik faktiki olaraq ermәni işğalını möhkәmlәndirirdi. Bizi sanki bu 
vәziyyәtlә barışmağa sövq edirdilәr, sülh yolu ilә mәsәlә hәll olunsun, ildәn-ilә, 30 il әrzindә biz eyni 
sözlәri eşidirdik – münaqişәnin hәrbi hәlli yoxdur, bu mәsәlә sülh yolu ilә hәll olunmalıdır. Amma biz 
sübut etdik ki, münaqişәnin hәlli var, o cümlәdәn hәrbi hәlli var. Bizim qәhrәman hәrbçilәrimizin 
şücaәti, rәşadәti hesabına, şәhidlәrimizin qanı-canı bahasına biz bunu bütün dünyaya sübut etmişik, 
münaqişәnin hәrbi hәlli var vә biz buna nail olmuşuq. Әgәr bu hәrbi hәll olmasaydı, düşmәn 
kapitulyasiya aktını imzalamazdı. Müharibәnin ilk günlәrindәn mәn deyirdim, Ermәnistan rәhbәrliyi, 
Ermәnistanın ali baş komandanı, - әgәr o adama, ümumiyyәtlә, bu adı aid etmәk mümkündürsә, - 
bәyan etmәlisiniz, cәdvәl vermәlisiniz, nә vaxt hansı rayondan çıxırsınız. Ondan sonra biz müharibәni 
dayandırarıq. Әks-tәqdirdә sona qәdәr gedәcәyik vә getdik dә. Füzuli, Hadrut, Cәbrayıl, Zәngilan, 
Qubadlı, Şuşa vә Şuşadan bir gün sonra 70-dәn çox kәnd azad edildi, bütövlükdә 300-dәn çox yaşayış 



mәntәqәsi azad edildi, düşmәnin beli qırıldı, düşmәn diz çökdü vә mәcbur oldu noyabrın 10-da o 
kapitulyasiya aktına imza atdı, mәhz bizim gücümüz hesabına. Biz düşmәni mәcbur etmişik, biz 
düşmәnә yerini göstәrmişik, biz Azәrbaycan xalqının böyüklüyünü göstәrmişik. 
 
Otuz il әrzindә hәm Ermәnistan rәhbәrliyi, hәm onların havadarları, ermәnipәrәst, azәrbaycanafob 
qüvvәlәr tәrәfindәn ortalığa müxtәlif uydurmalar atılırdı ki, bәli, Ermәnistanın güclü ordusu var, ermәni 
xalqı döyüşkәn xalqdır, Azәrbaycan xalqı döyüşә bilmir. Mәhv etmişik bu uydurmanı, göstәrmişik ki, 
kim döyüşkәn xalqdır, göstәrmişik ki, kim müzәffәr xalqdır. Sadәcә olaraq, 1990-cı illәrin әvvәllәrindә 
Azәrbaycanın başında duranlar ordu quruculuğuna fikir vermәmişdilәr, ölkәmizi xaosa, anarxiyaya 
sürüklәmişdilәr. O illәrdә bizim torpaqlarımız işğal altına düşәndә ovaxtkı hakimiyyәt vәtәndaş 
müharibәsi başlamışdı, AXC-Müsavat cütlüyü öz әsgәrlәrini әsir götürmüşdü, Gәncәni bombalamışdı. 
Ona görә torpaqlar әldәn getdi. İndi bax, Ermәnistan әhalisi Azәrbaycan әhalisinin yaşadığı illәri - 
1992-ci illәri yaşayır. 
 
Azәrbaycan xalqı o mәnfur hakimiyyәti bir ildәn sonra yox etdi, süpürüb atdı. Heydәr Әliyev 
hakimiyyәtә gәlәndәn sonra bütün müsbәt meyillәr inkişaf etmәyә başlamışdır. Bu gün bizim ordumuz 
dünya miqyasında güclü ordular sırasındadır. Biz bütün dünyaya göstәrmişik ki, yenilmәz xalq 
Azәrbaycan xalqıdır, müzәffәr ordu Azәrbaycan Ordusudur. Ermәni mifini mәhv etdik, ermәni 
uydurmalarını mәhv etdik, onları yerinә oturtduq, onlar bizim qabağımızda diz çöküblәr vә onlar 
bundan sonra bu damğa ilә yaşayacaqlar, rәzalәt damğası ilә yaşayacaqlar. Biz isә bundan sonra 
qürur hissi ilә yaşayacağıq - müzәffәr xalq kimi, güclü dövlәt kimi, yenilmәz ordu kimi, güclü iradә 
sahibi kimi. 
 
Bu 44 gün әrzindә demәk olar ki, müntәzәm surәtdә müxtәlif mәnbәlәrdәn, müxtәlif ünvanlardan 
müxtәlif tәzyiqlәr, tәhdidlәr olurdu, sifarişlәr, mesajlar, siqnallar göndәrilirdi. Mәn demişdim ki, heç kim 
bizim qabağımızda dura bilmәz, sona qәdәr gedәcәyik. Mәnfur düşmәn şәrtlәrimizi qәbul etmәlidir, 
dәqiq tarix göstәrmәlidir vә mәcbur olub göstәrdi dә. Ona görә bu günlәrdә Azәrbaycan xalqı, bütün 
dünya azәrbaycanlıları möhtәşәm Qәlәbәmizi böyük qürur hissi ilә qeyd edir. Bu Qәlәbә bizim 
xalqımıza yaraşır, igid oğullarımıza yaraşır, dövlәtimizә yaraşır vә bu Qәlәbә gücümüzü göstәrdi. Onu 
göstәrdi ki, heç vaxt Azәrbaycan bu vәziyyәtlә barışmayacaq. Mәn 17 il әrzindә ölkә Prezidenti vә Ali 
Baş Komandan kimi dәfәlәrlә Ermәnistan-Azәrbaycan Dağlıq Qarabağ münaqişәsi ilә bağlı öz 
sözlәrimi demişdim. Demişdim, biz heç vaxt imkan verә bilmәrik ki, tarixi Azәrbaycan torpağında ikinci 
ermәni dövlәti yaradılsın. Demişdim ki, heç vaxt Azәrbaycanın әrazi bütövlüyü danışıqlar mövzusu 
olmayıb vә olmayacaq. Demişdim ki, Azәrbaycan öz әrazi bütövlüyünü bәrpa edәcәk. Demişdim ki, 
sülh yolu ilә mümkün olmasa, hәrbi yolla bunu bәrpa edәcәyik. Mәnim çıxışlarım hәr yerdә var, dәrc 
edilib. Bu sözlәri demişәm vә buna әmәl etmişәm. Әrazi bütövlüyümüzü bәrpa etmişik, işğalçıları işğal 
edilmiş torpaqlardan qovmuşuq, ikinci ermәni dövlәtinin yaradılmasına imkan vermәmişik, heç bir 
status haqqında söhbәt gedә bilmәz. Vahid Azәrbaycan dövlәti var. Çoxmillәtli, çoxkonfessiyalı, 
mütәrәqqi Azәrbaycan dövlәti var. Bütün Azәrbaycan vәtәndaşları, bütün xalqların, dinlәrin 
nümayәndәlәri normal yaşayırlar, mehribanlıq, sülh şәraitindә yaşayırlar. Ermәni xalqı da belә 
yaşayacaq. Bizim ermәni xalqı ilә işimiz yoxdur. Mәn bu 44 gün әrzindә çoxsaylı müsahibәlәrimdә 
demişәm, onlar bizim vәtәndaşlarımızdır vә onlar görәcәklәr ki, Azәrbaycan rәhbәrliyi altında onlar 
yaxşı yaşayacaqlar, onlar kriminal, qorxaq xunta rejimindәn öz yaxasını qurtarmalıdırlar. Dağlıq 
Qarabağın separatçı rәhbәrlәri qorxaqdırlar. Onların qorxaqlığını orada yaşayan ermәnilәr görüblәr, 
Ermәnistanda yaşayan ermәnilәr görüblәr. Nә qәdәr adam fәrarilik edib. Onların o xunta başçısı 
bunkerdә gizlәnmişdi, burnunu belә bayıra çıxara bilmirdi. Bәs hanı sәnin hünәrin, cәsarәtin?! 
 
Biz Ermәnistan ordusunu çökdürdük vә eyni zamanda, Ermәnistana uzun illәr rәhbәrlik etmiş 
cinayәtkarlara da dәrs verdik. Paşinyan son iki il әrzindә öz ölkәsini mәhv edib vә indi, sadәcә olaraq, 
fikirlәşir ki, öz canını ermәni xalqının qәzәbindәn necә qurtarsın?! Biz Koçaryan-Sarkisyan ordusunu 
mәhv etdik. Onlar bizim torpaqlarımızı dağıdıblar. Onlar bu dәfә qorxaqcasına heç burunlarını soxa 
bilmәdilәr Dağlıq Qarabağ әrazisinә. Bәs hanı sizin qәhrәmanlığınız? Döşünüzә taxmısınız saxta 
"qәhrәman” ordenlәrini, çıxardın atın eşiyә o dәmir-dümürlәri, sizi biz mәğlub etmişik. Paşinyan heç 
kimdir. Koçaryan vә Sarkisyan, Azәrbaycan xalqının cәlladları, Xocalı cәlladları, sizi biz mәğlub 
etmişik, sizin ordunuzu mәhv etmişik. Әgәr kapitulyasiya aktı Ermәnistan tәrәfindәn imzalanmasaydı, 
özlәri bilirlәr nә ilә qurtaracaqdı bu müharibә. Bax, budur bizim gücümüz, budur bizim birliyimiz. Dәmir 
yumruq sizin başınızı әzdi vә bundan sonra artıq heç kim bizimlә ultimatum dili ilә danışmayacaq. O 
cümlәdәn rәzil vәziyyәtdә olan Paşinyan, bizә yeddi şәrt irәli sürdü, başına vurduq bütün o şәrtlәri. 
Nә oldu o şәrtlәr? Mәnim bir şәrtim var idi, rәdd ol, çıx get vә o şәrtә әmәl edildi. Güc hesabına, birlik 
hesabına, igidlәrimiz hesabına, şәhidlәrimiz hesabına. Burada, işğaldan azad edilmiş Füzuli 



şәhәrindә bir daha bütün şәhidlәrimizә Allahdan rәhmәt dilәyirәm, onların yaxınlarına sәbir dilәyirәm, 
onların valideynlәrinә tәşәkkürümü bildirirәm ki, dövlәtimiz üçün, xalqımız üçün belә igidlәr 
yetişdiriblәr. Onların xatirәsi bizim qәlbimizdә әbәdi yaşayacaq. Bütün yaralı hәrbçilәrimizә Allahdan 
şәfa dilәyirәm, әminәm ki, onlar tezliklә normal hәyata qayıdacaqlar, onlar daim diqqәt mәrkәzindә 
olacaqlar. 
 
Bizim bütün hәrbçilәrimiz, Füzuli vә işğaldan azad edilmiş başqa torpaqlarda yaşamış sakinlәr 
bilmәlidirlәr ki, biz bütün bu yerlәri bәrpa edәcәyik. Mәn demişdim, Füzulidә bir dәnә dә bina tapılmadı 
ki, orada Azәrbaycan bayrağı ucaldılsın. Amma biz bәrpa edәcәyik. İndi müvafiq göstәrişlәr verildi, 
planlı şәkildә bunu edәcәyik, beynәlxalq ekspertlәri dәvәt etmişik, onlar da gәlәcәklәr. Bütün dәymiş 
ziyanı birlikdә hesablayacağıq. Ondan sonra şәhәrsalma üzrә mütәxәssislәri - hәm Azәrbaycan 
mütәxәssislәrini, hәm xarici mütәxәssislәri dәvәt edәcәyik. Onlar da gәlәcәklәr, yeni bir şәhәrsalma 
planı qurulacaqdır. Kәndlәrin, şәhәrlәrin, infrastrukturun, ekologiyanın bәrpası – bütün bu planlar var. 
Hamısını icra edәcәyik, İnşallah, hamısını! Allahın kömәyi ilә hamısını icra edәcәyik. Necә ki, 
torpaqlarımızı qaytardıq, düşmәni mәhv etdik, bu üçrәngli bayrağımızı ucaltdıq, bütün qalan 
mәsәlәlәri dә hәll edәcәyik. Qarabağ bizimdir! Qarabağ Azәrbaycandır! 
 

x x x 
 

Dövlәtimizin başçısı sükan arxasında yolda gedәrkәn yol kәnarına toplaşan insanları gördü vә 
avtomobili saxlayaraq onlarla görüşdü. 
 

x x x 
 

Cәbrayıla gedәrkәn avtomobili özü idarә edәn Prezident İlham Әliyev dedi: 
 
-Cәbrayıl rayonu. Gedirik Xudafәrin körpüsünün yanına. Xudafәrin körpüsü qabaqdadır. 
 
Bu da Azәrbaycan vәtәndaşlarının vәhşi düşmәn tәrәfindәn dağıdılmış evlәridir. 
 
Araz çayı, Azәrbaycan-İran sәrhәdi. Dostluq sәrhәdidir. 
 
Yol boyunca düşmәnin dağıtdığı kәndlәri görәrkәn bir daha şahidi oluruq ki, biz hansı vәhşi düşmәnlә 
üz-üzәyik. Bunları gördükcә bir daha adam әmin olur ki, biz tәkcә öz әrazi bütövlüyümüzü bәrpa 
etmәmişik, biz yırtıcı düşmәni mәhv etmişik. Dünyada bir çox müharibәlәr olub, bu gün dә gedir. Bu 
gün dә bәzi yerlәrdә işğal davam edir. Amma inanmıram ki, kimsә bu qәdәr qәddar, bu qәdәr qeyri-
insani bir düşmәnlә üz-üzә qalsın. 
 
Bizim tarixi qәlәbәmiz ermәni faşizmi üzәrindә әldә edilmiş qәlәbәdir. Bizim zәfәrimiz haqqın, әdalәtin 
bәrpasıdır. Bu gün, noyabrın 16-sı mәnim hәyatımda xüsusi tarix olaraq qalacaq. Çünki bir neçә 
dәqiqәdәn sonra biz qәdim memarlıq abidәmiz olan Xudafәrin körpüsünә yaxınlaşacağıq. 
 
Bu dağlar artıq bizimdir, hәmişә bizim olub. Ancaq 30 ilә yaxın düşmәn bu dağlarda, bu torpaqlarda, 
bizim dәdә-baba torpaqlarımızda oturub, bizә meydan oxuyub. 
 
Vәhşi düşmәn tәrәfindәn dağıdılmış evlәrin hamısını bәrpa edәcәyik. 
 
Bu da Xudafәrin su anbarıdır. 
 
Bizdәn aşağıda Araz çayıdır. İndi tunelә giririk. O tәrәf qonşu dövlәt İran İslam Respublikasıdır. 

Dövlәtimizin başçısı vә birinci xanım Xudafәrin körpüsünә gәldilәr. Bu anlar da tariximizin sәhifәlәrinә 
qızıl hәrflәrlә yazılacaq. 
 
Prezident İlham Әliyev Xudafәrin körpüsündә şanlı Azәrbaycan bayrağını qaldırdı. Dövlәtimizin 
başçısının bayrağımızı tarixi Xudafәrin körpüsündә qaldırması Azәrbaycan xalqı üçün qürur vә 
fәxarәtdir. Xalqımızın mәnәviyyatında, tarixindә dәrin iz buraxan Xudafәrin hәm dә milli qürur 
mәsәlәsi idi. 



 
Sonra Prezident İlham Әliyev vә birinci xanım Mehriban Әliyeva Araz çayının sahilini gәzdilәr, 
Xudafәrin körpüsünün önündә xatirә şәkillәri çәkdirdilәr. 
 
Daha sonra dövlәtimizin başçısı vә birinci xanım Cәbrayıl şәhәrinә yola düşdülәr. 
 
Cәbrayıl şәhәrinә gedәn yolun әtrafı da eyni vәziyyәtdәdir. Budur, ermәni işğalçılarının çirkin üzü. Bu, 
ermәni vandallarının әsl mahiyyәtini ortaya qoyur, onların kimliyini göstәrir. 
 
Prezident İlham Әliyev: Cәbrayıl şәhәrinә giririk. Düşmәn burada özü üçün hәrbi hissәlәr yaradıb. 
Şәhәrdә hәrbi hissәlәrdәn başqa bir şey yoxdur. 
 
Prezident İlham Әliyev vә birinci xanım Mehriban Әliyeva oktyabrın 4-dә işğaldan azad edilmiş 
Cәbrayıl şәhәrinә gәldilәr. 
 
Xalqımızın uzun illәr hәsrәtindә olduğu anları yaşadıq. Dövlәtimizin başçısı, Ali Baş Komandan 
Cәbrayıl şәhәrindә dә üçrәngli bayrağımızı qaldırdı. 
 
Prezident İlham Әliyev: Cәbrayıl şәhәri işğaldan azad edilib, Azәrbaycanın Dövlәt Bayrağı ucaldılıb. 
Bütün Azәrbaycan xalqını tәbrik edirәm. Qarabağ bizimdir! Qarabağ Azәrbaycandır! 
 
Gedәk baxaq bәzi binalara. 
 
Bura düşmәnin polis idarәsi olub. İndi Azәrbaycan polisi keşik çәkir. 
 
Baxın, mәnfur düşmәn Cәbrayıl şәhәrini nә günә salıb. Bütün dünya bunu görsün. Görsün vә bilsin 
ki, biz hansı yaramaz düşmәnlә üz-üzәyik. Bütün binaları dağıdıblar, talan ediblәr. Onların mәqsәdi 
var idi ki, bundan sonra burada heç vaxt azәrbaycanlı insanlar yaşamasınlar. Yaşayacağıq, әbәdi 
yaşayacağıq. Hamısını bәrpa edәcәyik, hamısını. Baxın nә günә qoyublar. Otuz il әrzindә bu barәdә 
hansısa bir beynәlxalq qurum bir mәsәlә qaldırıbmı? Burada monitorinq aparılıbmı? İndi bütün dünya 
görәcәk Cәbrayıl şәhәrini nә günә salıblar. 
 
Bura Cәbrayıl şәhәrinin mәrkәzidir. Bir dәnә dә salamat bina yoxdur. Bir dәnә dә salamat bina 
qoymayıblar. Yalnız orada özlәri üçün hәrbi hissә tikiblәr. Bütün qalan infrastruktur, evlәr, binalar, 
mәktәblәr, ictimai binalar - hamısı düşmәn tәrәfindәn sökülüb. 
 
Cavab verәcәklәr. Beynәlxalq mәhkәmәlәrdә cavab verәcәklәr. Mәn demişәm, bir daha demәk 
istәyirәm ki, beynәlxalq qurumlar gәlәcәk, ekspertlәr gәlәcәk, bütün ziyan hesablanacaq. Otuz il 
әrzindә bizә vurulmuş ziyan hesablanacaq. Bu günlәrdә Kәlbәcәri dağıdan, meşәlәri qıran, binaları, 
mәktәblәri yandıran düşmәn onun da cavabını verәcәk. 
 
Onlar hesab edirdilәr ki, bu dağıntılardan sonra Azәrbaycan әhalisi heç vaxt buraya qayıtmayacaq. O 
mәqsәdlә buranı dağıdıblar. Amma sәhv ediblәr. Biz qayıtmışıq. Bax, durmuşuq burada, öz doğma 
torpağımızda, Cәbrayıl şәhәrindә. Bütün buraları bәrpa edәcәyik. 
 
Yeni böyük baş plan tәrtib edilәcәk. Müvafiq göstәrişlәr verilib. Hәr bir şәhәr üçün xüsusi baş plan 
tәrtib edilәcәk. Burada bütün inzibati binalar, ictimai binalar, mәktәblәr, tibb ocaqları yaradılacaq. 
Bütün infrastruktur yaradılacaq. Küçәlәr salınacaq, parklar, xiyabanlar salınacaq. Bütün şәhәrlәrdә 
qәlәbә abidәlәri ucaldılacaq vә hәyat qayıdacaq. 
 
Yenә dә Azәrbaycan vәtәndaşları burada yaşayacaqlar, quracaqlar, yaradacaqlar. Amma bugünkü 
tarix heç vaxt silinmәyәcәk. Ermәni vәhşiliyinin canlı şahidlәridir, bax, bu dağılmış evlәr. Bu evlәrdә 
Azәrbaycan vәtәndaşları yaşayıb, mülki vәtәndaşlar yaşayıb. Mәnfur düşmәn gәlib onları öz 
torpaqlarından didәrgin salıb, onların binalarını dağıdıb, onların әmlakını mәnimsәyib, talayıb. 
Düşmәn oğru, әxlaqsız, vicdansız bir düşmәndir. Mәn bir daha demәk istәyirәm ki, bizim parlaq 
Qәlәbәmiz tәkcә ölkәmizin әrazi bütövlüyünün bәrpası deyil. Bu, şәrlә xeyir qüvvәlәrinin 
mübarizәsidir. Şәr qüvvәlәri mәğlub olub, amma biz qalib gәlmişik. Çünki biz qurub yaradanıq. 
Ermәnilәr isә bax, bunları ediblәr, dağıdıblar. 
 



Bәrpa edәcәyik bunları, hamısını bәrpa edәcәyik. Azәrbaycan xalqı bir daha öz böyüklüyünü 
göstәrәcәk. Bir daha bütün dünyaya sübut edәcәyik ki, biz böyük xalqıq. Biz qayıtmışıq, vuruşa-vuruşa 
qayıtmışıq. Heç kim bizә bu torpaqları bağışlamayıb. Heç bir beynәlxalq tәşkilat tәcavüzkara tәzyiq 
göstәrmәyib. Heç kim onlardan tәlәb etmәyib ki, BMT Tәhlükәsizlik Şurasının qәtnamәlәrini icra etsin. 
Sadәcә olaraq, nә hәrb, nә sülh, hәr şeyi dondurulmuş vәziyyәtdә saxlamaq, işğalı әbәdilәşdirmәk, 
bizim tarixi torpaqlarımızın tarixi irsini silmәk, torpaqlarımızı ermәnilәşdirmәk, şәhәrlәrimizә, 
kәndlәrimizә eybәcәr ermәni adları vermәk vә bu mәsәlәni Azәrbaycan xalqının yaddaşından silmәk 
idi onların mәqsәdi. Amma sәhv etdilәr. Dәfәlәrlә demişәm ki, biz bu işğalla heç vaxt barışmayacağıq. 
Hәr bir cәbrayıllı bir arzu ilә yaşayırdı ki, öz dәdә-baba torpağına qayıtsın. 
 
Haqq-әdalәt zәfәr çaldı. Müzәffәr Azәrbaycan Ordusu zәfәr çaldı. Düşmәnin beli qırıldı. Düşmәn 
torpaqlarımızdan qovuldu. Azәrbaycan bayrağı işğaldan azad edilmiş torpaqlarda qaldırıldı vә әbәdi 
dalğalanacaq. 
 
Qarabağ bizimdir! Qarabağ Azәrbaycandır! 
 


